
Levde i tronge kår på ein !ellgard –
no vert livet og poesien til diktaren
førestilling
Høgt oppe i Modalen møtest dei for å prøve å finne bakgrunnen til
diktaren Olav Nygard. No vil Claus og Rune lage førestilling om livet og
poesien til han dei meiner er ein diktar i verdsklasse.

Av Monica Skjelanger Reknes

Oppdatert 22. juni

I dag ber det nye kommunehuset i Modalen namnet til den

, og det er sett opp minnesteinar

ved heimgarden og på Mo.

Olav Nygard fekk ikkje noko langt eller lett liv på fjellgarden i

Modalen, heller ikkje då han flytta ned i dalen, men han rakk

likevel å setje djupe spor etter seg.

FAKTA

Olav Nygard (1884 – 1924)

LES MER

– Det var her han byrja å

skrive, seier musikar Rune

Alver når Strilen møter han,

skodespelar Claus Sellevoll

og lokalhistorikar Odd

Helland på Krossen i Nygard

i Modalen.

Dei er på besøk for å sjå

garden der diktaren vart

fødd og vaks opp, og for å

få høyre om livet hans frå

lokalhistorikar Odd Helland.

– Det er veldig stas og

lærerikt å få han med slik at

han kan fortelje litt om

korleis Olav Nygard levde,

og få ei forståing av korleis

levesettet deira var her,

seier Sellevoll.

Sjå video frå besøket her.

Ein av verdas største lyrikarar

Han fortel at dei første dikta til Nygard kjem frå denne

garden.

– Å oppleve naturen her, høyre fjellbekkane, sjå snøen oppe i

fjella. Her var det han starta å skrive. Naturen her blei ei

grunnleggjande inspirasjonskjelde gjennom heile hans

forfattarskap, seier pianist Rune Alver.

Claus og Rune arbeider med ei førestilling som handlar om

Olav Nygard sitt liv og hans dikting.

– Dikta hans er noko av det finaste eg veit av poesi.

Framståande kunstnarnamn og poesikjennarar som Olav H.

Hauge, Arne og Hulda Garborg og Claes Gill har sagt at om

han hadde skrive på eit verdsspråk, hadde han vore ein av

verdas største lyrikarar, seier Alver, og fortel at han har lese

Nygard sine dikt frå han var rundt 17 år.

Han fortel at han som musikar føler at dikta hans har mykje til

felles med klassiske musikkstykke.

– Det er så gjennomkomponert og gjennomreflektert og eg

kjenner att formprinsippa, seier Alver.

Alver seier dikta er krevjande og krev at også lesaren har

kontakt med eigne kjensler for å verkeleg kunne sette pris på

dei.

La til mange nye ord

Sellevoll seier det var eit stort spenn i diktinga til Nygard,

heilt frå det universelle og kosmiske, til det nære.

Nygard skapte sitt særeige språk, men plukka også opp litt

etter fleire år med skulegang i Ørsta, der han også møtte

andre forfattarar. Det resulterte i fleire nye ord.

– Det var snakk om rundt 400 ord som vart lagde til i

landsmålet. Han sette saman gamle ord og dialektord, truleg

for å klare å formidle det han følte. Eitt ord eg kom på er

livkveikjingspilar, som er eit døme på eit slikt ord, seier

Sellevoll.

Krevjande liv

Nygard var ein av ti søsken på garden, og lokalhistorikar Odd

Helland fortel at det ikkje var alle som forstod at han ville

skrive.

– Det var ikkje lett å leve på garden. Sommarsesongen var

kort. Dyra kom ikkje ut av fjøsa før langt ute i juni. Ein stor del

av inntekta kom frå fjella her, der dei hadde snarer, og dei

selde mykje ryper og sånne ting, og bær om sommaren, seier

Helland.

Det var heller ikkje lett å få frakta varer ut eller inn frå

fjellgarden som ligg høgt oppe.

– Eg fekk fortalt av ein av naboane at Nygard bar 65 liter

blåbær i ei kipe og gjekk ned til filialen på Øvre Helland. Der

kjøpte han 35 kilo mjøl som han bar opp att i kipa.

Ifølgje Wikipedia ligg Nygard rundt 6 km frå Øvre Helland der

filialen låg, og 373 meter over havet.

Han fortel at dei nytta tida om vinteren til å lage og reparere

verktøy, sko og klede. Det var heller ikkje mykje mat. Helland

fortel at det hende dei berre hadde poteter att, som dei

dyppa i sildelake for å få saltsmak.

Brann opp dikta

«Eg vel meg gløymsle fram fyr draugelag», står det på ein

stein eit stykke nedanfor huset.

Her skal Nygard ha brunne opp dikta han ikkje var nøgd med,

men også etter ei spesiell hending på jonsokaftan.

– Det er sagt at dei ville ha han til å spele fele på jonsokaftan,

og det hadde han lova, men så kom skrivinga over han og

han dukka ikkje opp. Dei andre vart rasande på han. Etter det

fekk han folk med seg til å bere ned dikta sine, og brann det

ved steinen.

Han fortel at det skal vere sagt at det er Nygard sjølv som

har hogd teksten inn i steinen.

Kan få støtte

Sellevoll og Alver er avhengige av økonomisk støtte til

førestillinga si, og ordførar Kjetil Eikefet utelukkar ikkje støtte

frå kommunen.

– Eg har lyst at me skal gjere ein jobb saman, både

kommunen og kunstnarar, slik at Olav Nygard vert veldig

viktig for Modalen i framtida, seier Eikefet.

Han fortel at dei då må byrje med dei unge.

– Mitt håp er at me skal få til noko som kan nyttast både i

barnehage og skule. Om ikkje vert bana broten, og då har me

tapt. Då går denne skatten på ny i gløymeboka, og det må

ikkje skje. Eg skal gjere mitt, så får me sjå kva eg klarer.

Rettelse

I faktaboksen stod det at Olav Nygard var fødd i 1842, men

det er ikkje rett. Han var fødd i 1884, slik det stod i

bileteteksten. Strilen beklager feilen.

Odd Helland, Claus Sellevoll og Rune Alver i djup samtale om korleis livet på garden må ha vore. Foto: Monica

Skjelanger Reknes

første diktsamlinga hans

Fødd på fjellgarden Krossen i Modalen.

Olav Nygard (1884 – 1924) var fødd og

vaks opp på fjellgarden på Krossen. Foto:

Ukjent

annonse

Rune Alver, Claus Sellevoll, Kjetil Eikefet og Odd Helland i fotefara til Olav Nygard. Foto: Monica Skjelanger

Reknes

Det er sett opp ein minnestein på garden der Olav Nygard var fødd og vaks opp. Foto: Monica Skjelanger

Reknes

Rune Alver har lang og god kjennskap til Nygard sine verk, og seier dei har mykje til felles med klassiske

musikkstykke. Foto: Monica Skjelanger Reknes

I dag er det lite som vitnar om at det ein gong budde minst 14 personar i huset på garden. Foto: Monica

Skjelanger Reknes

Lokalhistorikar Odd Helland har mykje kunnskap om den lokale historia. Foto: Monica Skjelanger Reknes

Olav Nygard var ikkje nøgd med alt han skreiv. Då brende han dikta ved denne steinen, som også har ei

inngravering. Foto: Monica Skjelanger Reknes

annonse

Claus Sellevoll fekk sjå og høyre om diktaren han no skal lage framsyning om. Foto: Monica Skjelanger

Reknes

Ordførar Kjetil Eikefet fortel at 2024 er Nygardsåret. Foto: Monica Skjelanger Reknes

